Монгол Улсын Их Хурлын 2017 оны хаврын ээлжит чуулганы 

Төсвийн байнгын хорооны 5 дугаар сарын 26-ны өдөр 

/Баасан гараг/-ийн хуралдааны гар тэмдэглэл

Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 16 цаг 05 минутад Төрийн ордны “Их эзэн Чингис хаан” танхимд эхлэв. 


Чөлөөтэй: О.Батнасан, Ш.Раднаасэд;


Тасалсан: Ц.Даваасүрэн, Б.Наранхүү, Г.Тэмүүлэн, Ө.Энхтүвшин, С.Эрдэнэ;

Нэг. Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсвийн төсөөллийн тухай хуулийн төсөл болон Улсын Их Хурлын тогтоолын төсөл /Засгийн газар 2017.04.28-ны өдөр өргөн мэдүүлсэн, төслийн үзэл баримтлалыг хэлэлцэх эсэх/

Хэлэлцэж буй асуудалтай холбогдуулан Сангийн сайд Б.Чойжилсүрэн,  Сангийн яамны Төсвийн бодлого, төлөвлөлтийн газрын дарга Ж.Ганбат, мөн яамны Макро эдийн засгийн бодлогын газрын дарга Г.Батхүрэл нар оролцов. 

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, референт Ц.Батбаатар, Г.Нарантуяа нар байлцав. 

Хууль санаачлагчийн илтгэлийг Сангийн сайд Б.Чойжилсүрэн танилцуулав. 

Танилцуулгатай холбогдуулан Улсын Их Хурлын гишүүн Б.Баттөмөрийн   тавьсан асуултад Сангийн сайд Б.Чойжилсүрэн хариулж, тайлбар хийв. 

Улсын Их Хурлын гишүүн Д.Тогтохсүрэн, Б.Баттөмөр, Ч.Хүрэлбаатар нар үг хэлэв. 

Ч.Хүрэлбаатар: -  Монгол Улсын нэгдсэн төсвийн 2018 төсвийн хүрээний мэдэгдэл, 2019-2020 оны төсвийн төсөөллийн тухай хуулийн төслийн үзэл баримтлалыг хэлэлцэх нь зүйтэй гэсэн санал хураалт явуулъя. 

Зөвшөөрсөн:
10


Татгалзсан:

2


Бүгд:


12


83.3 хувийн саналаар дэмжигдлээ.

Ч.Хүрэлбаатар: -  Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсвийн төсөөллийн тухай хуулийг баталсантай холбогдуулан авах арга хэмжээний тухай Улсын Их Хурлын тогтоолын төслийг хэлэлцэх нь зүйтэй гэсэн санал хураалт явуулъя. 

Зөвшөөрсөн:
10


Татгалзсан:

2


Бүгд:


12


83.3 хувийн саналаар дэмжигдлээ


Байнгын хорооноос гарах санал, дүгнэлтийг Улсын Их Хурлын гишүүн Д.Тогтохсүрэн Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 21 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 16 цаг 25 минутад өндөрлөв. 

Тэмдэглэлтэй танилцсан: 


ТӨСВИЙН БАЙНГЫН ХОРООНЫ 


ДАРГА







Ч.ХҮРЭЛБААТАР

Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
МОНГОЛ УЛСЫН ИХ ХУРЛЫН 

2017 ОНЫ ХАВРЫН ЭЭЛЖИТ ЧУУЛГАНЫ  

ТӨСВИЙН БАЙНГЫН ХОРООНЫ 5 ДУГААР САРЫН 26-НЫ ӨДӨР 

/БААСАН ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 16 цаг 05 минутад эхлэв.

Ч.Хүрэлбаатар: - Даргын зөвлөлийн хуралдаан дээр хуралдаад 6 сарын 01-нээс өмнө батлагдах ёстой байсан. Гэхдээ Олон Улсын Валютын Сангийн хөтөлбөр батлагдах эсэхийг хүлээгээд хэлэлцэхгүй байсан төсвийн хүрээний мэдэгдэл, төсвийн төсөөллийн тухай хэлэлцэх асуудлаар Байнгын хороогоор өнөөдөр хуралдуулахаар шийдвэрлэсэн юм. Ингээд Та бүгдийг хүрэлцэж ирж хуралд оролцож байгаад талархаж байна. 

Ингээд өнөөдрийн амар амгаланг айлтгая. Байнгын хороодын ирц 52.6 хувьд хүрсэн тул хурлыг хийе. Хэлэлцэх асуудал нэг асуудал байгаа. Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсвийн төсөөллийн тухай хуулийн төсөл болон Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсөөллийн тухай хуулийг баталсантай холбогдуулан авах арга хэмжээний тухай Улсын Их Хурлын тогтоолын төслийн Засгийн газрын 2017 оны 4 сарын 28-ны өдөр өргөн мэдүүлсэн төслүүдийн үзэл баримтлалыг хэлэлцэх эсэх асуудлыг шийдвэрлэнэ. 

Хэлэлцэх асуудлаар саналтай гишүүд байна уу? Байхгүй байна. За хэлэлцэх асуудалдаа оръё. 

Төсөл санаачлагчийн илтгэлийг Сангийн сайд Б.Чойжилсүрэн товчхон танилцуулна. 

Б.Чойжилсүрэн: - Байнгын хорооны дарга, эрхэм гишүүд ээ, 

Төсвийн тогтвортой байдлын тухай хууль, төсвийн тухай хуулийн дагуу Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсвийн төсөөллийн тухай хуулийн төслийг хэлэлцүүлэхээр танилцуулж байна. 

Төсвийн хүрээний мэдэгдлийг боловсруулахдаа Монгол Улсын 2016 оны нэгдсэн төсвийн урьдчилсан гүйцэтгэл, Олон Улсын Валютын Сантай хамтран хэрэгжүүлэх өргөтгөсөн санхүүжилтийн хөтөлбөрийн хүрээнд тохирсон дунд хугацааны төсвийн үзүүлэлтүүд, Төсвийн тогтвортой байдлын тухай хуульд заасан төсвийн тусгай шаардлагын зорилтот үзүүлэлтүүдийг баримталсан болно. 

Олон Улсын Валютын Сантай хамтран хэрэгжүүлэх өргөтгөсөн санхүүжилтийн хөтөлбөрийн хүрээнд дунд хугацаанд төсвийн орлогыг уул уурхайн салбарын үйл ажиллагаанаас хамаарах хамаарлыг бууруулах, төсвийн орлогын тогтвортой эх үүсвэрийг бий болгох, нийгмийн халамжийн зардлыг хүн амын орлого багатай зорилтот бүлэгт чиглүүлэх, хүн ам зүйн бүтэц, хууль зүйн тогтоомжийн өөрчлөлтийн улмаас төсөвт үүссэн зардлын ачааллыг бууруулах, тэтгэврийн тогтолцоог шинэчлэх, цалин хөлсийг төсвийн боломжтой уялдуулах, зардлын үр ашгийг нэмэгдүүлэх чиглэлээр бодлогын арга хэмжээнүүдийг хэрэгжүүлэхээр төлөвлөөд байна. 

Олон Улсын Валютын Сантай хамтран хэрэгжүүлэх хөтөлбөрийн үр дүнд гадаадын хөрөнгө оруулагчдын итгэл сэргэж, цаашид гадаад хөрөнгө оруулалтыг бодитой нэмэгдүүлэх, зээлжих зэрэглэлийг ахиулах, хүүгийн зардал буурах суурь нөхцөл бүрдэнэ гэсэн хүлээлттэй байна. 

Үүний хажуугаар дэлхийн зах зээл дээрх уул уурхайн түүхий эдийн үнэ өсөх хандлагатай байгаа нь уул уурхайн томоохон төслүүдийг эхлэхэд түлхэц болсноор эдийн засгийн өсөлтийг дэмжих, төлбөрийн тэнцлийн алдагдлыг бууруулах бодит боломж бүрдэнэ гэж үзэж байна. 

Цаашид эдийн засаг, санхүү, төсвийн бодлогын арга хэмжээний хүрээнд эдийн засгийн нөхцөл байдал сайжирч, төсвийн орлого нэмэгдэх нөхцөл байдал үүсэх тохиолдолд Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсвийн төсөөллийн тухай хуулиар батлагдсан үндсэн үзүүлэлтүүдийг 2018 оны төсвийн тухай хуулийг боловсруулах үед дахин авч үзэж зохих өөрчлөлтийг дунд хугацааны төсвийн хүрээний мэдэгдэлд оруулахаар холбогдох Улсын Их Хурлын тогтоолын төслийг боловсрууллаа. 

Дунд хугацаанд Монгол Улсын төсвийн нэгдмэл байдлыг хангаж, сахилга батыг чанд сахихын зэрэгцээ төсвийн алдагдлыг үе шаттай бууруулах, зарлагын өсөлтийг хязгаарлах, Засгийн газрын өрийг хуулийн хязгаарт багтаан тогтворжуулах, төсвийн тогтвортой байдлыг бий болгох замаар макро эдийн засгийн өсөлтийг хангах зорилтын хүрээнд Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсвийн төсөөлөлд нэгдсэн төсвийн тэнцвэржүүлсэн тэнцлийн ДНБ-нд эзлэх хувийг 2018 онд 9.5 хувь хасах, 2019 онд хасах 6.9 хувь, 2021 онд хасах 5.1 байхаар тус тус төсөөллөө. 

Мөн өнөөгийн үнэ цэнээр тооцсон улсын өрийн нийт хэмжээг 2018-2020 онд Төсвийн тогтвортой байдлын тухай хуульд заасан хязгаараас хэтрэхээргүй байхаар хуулийн төслийг боловсруулсан болно. 

Та бүхэн Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсвийн төсөөллийн тухай хуулийн төсөл болон дагалдах Улсын Их Хурлын тогтоолын төслийг хэлэлцэн шийдвэрлэж өгнө үү. 

Анхаарал тавьсанд баярлалаа. 

Ч.Хүрэлбаатар: - За баярлалаа. Асуух асуулттай гишүүд нэрсээ өгье. Байхгүй байна. За Б.Баттөмөр гишүүн асууя. 

Б.Баттөмөр: - Энэ макро эдийн засгийн үндсэн үзүүлэлтүүд гээд түүхий эдийн үнийн төсөөлөл гэж байгаа. Тэгээд 71.2 ам.доллар экспортын нүүрс гээд. Австралийн нүүрсний үнэ гэж байгаа. Энэ хаанаас авсан тоо вэ?  Олон Улсын Валютын Сан гэж байх юм. Тэгээд одоо энэ ямар үнэ байна? Хаанаас авсан. Би бол одоо Австралийн үнэ бол 71.2 байхгүй байх гэж бодож байгаа. 

Дараагийн асуудал. Одоо энэ инфляци буурч байна гэж байгаа юм. Зүгээр одоо эдийн засгийн онолоороо бол инфляци чинь бол одоо зээл, инфляци буурахаар зээлийн хүү буурдаг. Тэгээд инфляци буурахад бас бодлогын хүү нь буурч байдаг гээд ингээд л эдийн засгийн үзүүлэлтүүд нь хоорондоо хамааралтай л даа. Энэ хамаарлууд одоо ер нь яаж тооцдог юм бэ одоо. Манайх чинь бол одоо 2.0 хувийн инфляцитай гэдэг. Тэгтэл одоо зээлийн хүү нь тэнд байдаг. Бид мэдэж байгаа шүү дээ. Хэд байдгийг. 

За 2018 онд бүтцийн өөрчлөлт хийхгүй юу. Энэ олон улсын төсөвт үйлдвэр, аж ахуйн газруудын энэ үр ашиггүй зардлуудыг яах юм бэ? Сая одоо энэ Нийгэм, эдийн засгийг хөгжүүлэх үндсэн чиглэлийг ярьж байхад одоо энэ улсын төсөвт үйлдвэр, аж ахуйн газруудын асуудлыг манай Их Хурлын гишүүд их тодорхой ярьж байна шүү дээ. Тухайлбал, одоо “Эрдэнэс Эм Жи Эл” гээд компани. Одоо “Эрдэнэс Эм Жи Эл”-ийг гэхээр одоо Сингапурын ТЕМАСЕК, Казахстаны “Самрук” болох гэж байгаа юм гээд ингээд байдаг. Байгуулагдаад 10 жил болж байдаг. Празит бүтэц. 11 компанийг нэгтгээд авчихсан. Тэр дотор одоо Багануур, Шивээ-Овоо гээд Улаанбаатарыг бараг 100 хувь нүүрсээр хангадаг хоёр нүүрсний уурхай тэр дотор явж байгаа. Мэргэжлийн бус улсууд удирддаг. Гэх мэтийн одоо ийм байх юм. 172.0 тэрбум төгрөгийн зардалтай. Хамгийн өндөр байшинд суудаг. Энийг ингээд яваад байх юм. Энэ чинь татвар төлөгчдийн хөрөнгөөр ингээд нэг хэсэг ийм празит бүтцийг санхүүжүүлээд яваад байх юм уу? 

Одоо энэ “Эрдэнэс Оюу Толгой” гээд нэг компани байна. Одоо юу хийдэг юм мэдэхгүй. 30 хүнтэй гэж байгаа. Энэ компани ер нь юу хийж байна. “Эрдэнэс Оюу Толгой”-той одоо гэрээ хэлэлцэл хийгээд Монголын ард түмэнд ашигтай нэг шийдвэр гаргасан юм уу одоо. Гэх мэтийн энэ. Би энэ болгоныг ярихдаа энэ зардал бууруулах чиглэлд одоо юу хийгээд байгаа юм бэ? Орлого нэмэгдүүлэх чиглэлд одоо юу хийж байна вэ? Энэ орлого одоо 6.8 их наяд төгрөгөөр ингээд байгаад байх юм уу? Тэр Валютын сантайгаа бол яах вэ тэгээд тохирдог байгаа биз. Манай төсөөлөл хэд юм бэ? Ер нь орлого. Хэдээр давах вэ? Энэ одоо 6.8 гэж байсан. Ийм асуултуудад нэг хариу өгөөч. Тэгээд зөндөө л асуулт байна л даа. 

Ч.Хүрэлбаатар: - Б.Чойжилсүрэн сайд хариулъя. 

Б.Чойжилсүрэн: - Б.Баттөмөр гишүүний асуултад хариулъя. Бид нар энэ түүхий эдийн үнийн төсөөллийг 4, 5 байгууллагаас авсан. Дундаж үнийг нь авсан. Тавьсан. Тухайлбал, Валютын сан өөрөө энэ төсөөллийг бас өөрийнхөө шугамаар 4, 5 байгууллагаас авдаг байгаа. Валютын сан бид нарт нэг иймэрхүү үнийн төсөөлөл өгсөн. “Голдман Сакс”-ийн үнийг авсан. Бусад үнийн төсөөлөл гаргадаг олон улсын байгууллагуудын жишиг дундаж үнийг нь авсан. Хоорондоо бол эдгээр байгууллагууд бас нуухгүй. Зэсийн үнэ дээр жишээлбэл 7-гоос 800 долларын савлагаатай ийм төсөөллүүдийг өгч байна л даа. Тэгэхээр бид нар дундаж үнийг авч тавьсан. 

За энэ инфляци буурахад зээлийн хүү буурдаг ийм эдийн засгийн суурь онолтой. Гэхдээ одоо яг манай эдийн засгийн нөхцөл байдалд, хямралын нөхцөл байдалд сая Улсын Их Хурал, Засгийн газар байгуулагдсан учраас манай бүх макро тэнцвэрүүд алдагдаад инфляци буураад байхад зээлийн хүүг бууруулах бололцоо олдохгүй байсан ийм суурь нөхцөлүүд байна. Энэ макро тэнцвэрүүдийг засахын тулд бид нар та бүхний дэмжлэг шийдвэрээр Олон Улсын Валютын Сантай хөтөлбөрт хамрагдаад явж байгаа. Энэ хугацаа 2017 онд, магадгүй 2018 оны хагас жилдээ бид нар энэ тэнцвэржүүлэх макро тэнцвэрийг хадгалах, одоо буцааж сэргээх энэ цаг үед зарцуулах шаардлагатай байгаа учраас тийм стандарт бус нөхцөл байдал үүсээд байгаа гэдгийг Б.Баттөмөр гишүүн танд бас учирлаж хэлье. 

Бүтцийн өөрчлөлтийг бол бид нар байнга хийхээс ондоо аргагүй болсон. Сая Валютын сантай тохирсон хөтөлбөрийн хүрээнд төрийн албан хаагч тэтгэвэрт гарах юм бол нөхөж томилохгүй. Боловсрол, эрүүл мэнд, онцгой байдал, цагдаагийн албанд хоёр хүн тэтгэвэрт гарах юм бол нэгийг томилно гэхээр төсвийн ерөнхийлөн захирагч ер нь байнга өөрийнхөө бүтэц дотор одоо бүтцийн өөрчлөлтүүд хийж яваад төрийн албан хаагчдын тоог аажмаар бууруулах ийм бодлого бариад явж байгаа. 

За тэр төрийн өмчит компаниудын тухайд бол олон нийтийн шүүмжлэл ч байгаа, Улсын Их Хурлын гишүүдийн дунд ч ийм шүүмжлэл байгаа. Ашигтай ажиллаж чадахаа байсан юм билээ. 2012 онд бол нийт төрийн өмчит компаниудын 67.0, 68.0 хувь нь бол ашигтай ажиллаж байсан. 2016 онд биднийг засаг авах үед бол бараг 89 компани байгаа байх. Бүгдээрээ алдагдалтай болсон ийм нөхцөл байдал байгаа. Засгийн газраас нэг шийдвэр гаргасан. Алдагдалтай ажиллаж болохгүй шүү гэдгийг одоо бүх төрийн өмчит компаниудын удирдлагуудад чиглэл болгож өгсөн байгаа. 

За зардал бууруулах чиглэл дээр бүтцийн өөрчлөлтүүдийг хийхээс ондоо аргаар одоо зардал буурахад хүнд болж эхэлж байгаа. Ер нь бол бүлэг дээр Я.Содбаатар гишүүнээр ахлуулсан ийм төсөв, үндсэн чиглэлийг хариуцсан ийм байнгын ажлын хэсэг байгуулагдсан. Энэ ажлын хэсгийнхэнтэй бид нар Сангийн яам сүүлийн хоёр өдөр, өчигдөр, уржигдар хоёр хоёр удаа уулзалт хийгээд энэ төсвийн зардал дээр шинэчлэл хийх, улс төрийн шийдвэр гаргуулахаар энэ ажлын хэсэгт бол бүх төсвийн орлого, зарлага, бүх ангиллаар нь танилцуулж байгаа. Танд бас зав гарвал дараагийн одоо бас хуралдах байх. Ойрын хугацаанд энэ ажлын хэсэг бас цуг ирж суугаад энэ асуудал дээр бас өөрийнхөө санал бодлыг тусгаачээ гэж хүсэж байна. 

Ч.Хүрэлбаатар: - За баярлалаа. Гишүүд асуулт асууж, хариулт авлаа. /алх цохив/ 

Одоо санал хэлэх, үг хэлэх гишүүд байна уу? Б.Баттөмөр гишүүнээр тасаллаа. Д.Тогтохсүрэн гишүүн саналаа хэлье. 

Д.Тогтохсүрэн: - За баярлалаа. 2018 оны төсвийн хүрээний мэдэгдлийг дэмжиж байна. Улсын Их Хурлаар оруулж батлуулах нь зүйтэй байх. 

Би нэг тодорхой санал хэлье гэж бодож байна. Төсвийн хүрээний мэдэгдлээс харахаар бид энэ 2016 оны, 2017 оны эхэнд баталсан Нийгмийн даатгалын тухай хуульд, Нийгмийн даатгалын тэтгэвэр, тэтгэмжийн тухай хуульд өөрчлөлт оруулах тухай хууль байгаа. Нөгөө малчдын насыг 5-аар наашлуулсан хууль гэсэн үг шүү дээ. Энэ хуулийг царцаах хэлбэрээр тавьсан байна лээ. 

Нөгөө малчид, хувиараа хөдөлмөр эрхлэгчийг нийгмийн даатгалын шимтгэл нэг удаа нөхөн төлүүлэх хуулийг бас царцаах хэлбэрээр тавьчихсан байна лээ. Тэгээд энийг яах вэ гэдгийг би Олон Улсын Валютын Сан эд нартайгаа дахиж ярилцаж байгаад хэрэгжих хугацааг нь боломж байвал жаахан хойшлуулаад хүчингүй болгож бол болохгүй байх л даа нэгэнт. Хэрэгжих хугацааг нь жаахан нэгдүгээрт хойшлуулаад чиглэлээр бас Засгийн газар, Сангийн яам их анхаарч ажиллаад. Олон Улсын Валютын Сантай дахиж ярилцаад энийг хүчингүй болгох биш хугацаа, үйлчлэх хугацааг нь хойшлох чиглэлээр нэгдүгээрт нь бол одоо анхаарал тавьж Засгийн газар ажиллаачээ гэдэг нэг дэх ийм санал байна. 

Хоёрдугаарт нь, энэ түрүүний миний хэлдэг тэр нийгмийн даатгалын сангаас олгох тэтгэвэр, тэтгэмжийн тухай хууль дээр хуулийг хэрэгжүүлэхгүй байгаа мөртлөө шинээр цалинтай ээжийг хэрэгжүүлэхэд 70.2 тэрбум төгрөг гээд төлөвлөсөн явж байгаа юм. 

Тэгэхээр тэр өмнөх хууль чинь тэрнээс хэд дахин бага хөрөнгө орох гээд байгаа юм. Тэр цалинтай ээж хөтөлбөрийг чинь тэр нийгмийн даатгалын шимтгэлээ төрсөн эх 3 хүртэл нас хүртлээ хүүхдээ асрахад нийгмийн даатгалын шимтгэлийг нь төлөх, төрүүлсэн хүүхдийнхээ тоогоор нийгмийн даатгалын шимтгэл төлөх хоёр маань тэр цалинтай ээж хөтөлбөрийн бүрэлдэхүүн хэсэг байхгүй юу. Тийм учраас би шинэ юм гаргахгүйгээр хуучин гаргасан хуулиа хэрэгжүүлээд явах чиглэлд нь Засгийн газар анхаарч ажиллаарай гэдэг ийм хоёр саналыг би хэлье гэж бодож байна. Тэгээд хуулийн төслийг Их Хуралд оруулж батлуулах нь зүйтэй болов уу гэсэн ийм саналтай байна. 


Ч.Хүрэлбаатар: - За баярлалаа. Б.Баттөмөр гишүүн. 


Б.Баттөмөр: - Энэ хууль яах вэ хуультай юм болохоор энийг оруулах нь зүйтэй. Тэгэхдээ энэ Төсвийн байнгын хороон дээр тусгай ажлын хэсэг гаргуулаад энэ орлого нэмэгдүүлэх, зарлагыг одоо бууруулах чиглэлд одоо бас ажиллах нь зүйтэй гэж ингэж үзэж байгаа. 


Энэ яах вэ дээ бид нар ингээд л нэг бөөнд нь төсвөө батлаад явчихдаг. Би бол ийм саналтай байгаа юм. Энэ төсвөө, баталж байгаа төсвөө хоёр хуваагаад. Үйл ажиллагааны төсөв, Хөгжлийн төсөв гэж хуваагаад. Үйл ажиллагааны төсвийг ерөөсөө нэмэгдүүлэхгүй. Тухайлбал, одоо цэцэрлэг, сургууль, эмнэлэг баригдаад зайлшгүй ийм зардал гарсан тохиолдолд бол тэр урд гарах гэж байсан зардлуудаасаа хасдаг. Хөгжлийн төсөв нь бол байнга нэмэгдэж байдаг ийм нэг ийм төсвийн шинэчлэл хийвэл яасан юм гэсэн ийм санал надад байгаа юм. Нэгдүгээрт. 


Хоёрдугаарт, бид нар бол энэ Монгол Улсын ирээдүйг жаахан өөдрөгөөр харах хэрэгтэй. Тэгээд л нэг 2.2 их наяд төгрөгийн өртэй. Төсөв нь алдагдалтай ийм байгаад байж болохгүй л дээ. Гадаад худалдаа одоо ашигтай. Эхний 4 сарын байдлаар 700-гаад долларын ашигтай. Энэ жилийн хүлээгдэж байгаа гүйцэтгэлээр 1.2 тэрбум долларын ашигтай гарах юм байна л даа. 


Тэгэхээр энэ их валют одоо хаана байна. Монголд орж ирж байна уу, үгүй юу. Мэдээж нэг хэсэг нь тэр Оюу Толгойн мөнгө орж ирэх нь орно. Орж ирэхгүй нь ирэхгүй л байгаа байх. Энэ одоо экспортод одоо уул уурхайн бүтээгдэхүүн гаргаж байгаа компаниудын мөнгө ер нь орж ирдэг юм уу, үгүй юм уу? Ямар үнээр гаргаад байна. Энэний цаад талд бас нэг Монгол Улсын эрх ашиг гээд нэг юм байгаад байгаа шүү дээ. Энэ чинь ард түмний өмч шүү дээ. Би бол хэлдэг юм. Одоо энэ уул уурхайн зарим энэ орд газрууд бол нэг хоёр гурван айлын одоо амьжиргааг тэтгэдэг нэг тийм болсон байгаад байгаа байхгүй юу. Мэдээж одоо тэр авсан барьсан улсууд нь мэдээж өөрийнхөө ашиглаж байгаа өөрийнхөө хэрэгцээг хангах нь зөв л байх. Гэхдээ Монгол Улсад төлөх татвараа төлж чадаж байгаа юм уу, үгүй юу. 


Монгол Улсын эдийн засаг. Одоо сая надад нэг судалгаа байна л даа. Би одоо энэ хүмүүсээс авсан судалгаа. Тэгээд манай албан ёсны статистик дээр болохоор энэ бүтээн байгуулалт жилд хувийн хэвшилтэйгээ нийлээд 6.7 их наяд төгрөгийн бүтээн байгуулалт хийж байна гээд энэ гарсан байдаг юм. Гэтэл албан бус судалгаагаар гаргасан судалгаагаар бол 15, 16 их наяд төгрөгийн хөрөнгө оруулалт хийгдэж байна гээд ийм судалгаа гарсан байгаа байхгүй юу. Тэгэхээр ер нь энэ манай энэ бүртгэлийн систем энэ тэр ер нь ямархуу байдаг юм бэ? Манай Сангийн яам одоо Монгол Улсын эдийн засгийг бүхэлд нь томоор нь боломжуудыг их сайн харж ажилламаар санагдаад байгаа юм л даа. Түүнээс биш одоо нэг 6.8 их наяд төгрөг, төсвийн алдагдал нь. Эдийн засгийн өсөлт нь 1.8 хувь гээд. Тэр нэг зардлуудаа ингээд хуваагаад. Гадна дотнын зээл тусламж гээд нэг тогтсон аргачлалаараа бол ингээд л юм хийж болно л доо. 


Тэгэхээр энэ төсвийн реформ хийх хэрэгтэй. Би бол тэгж бодож байна. Зарлагын реформ хийх ёстой. Орлогын реформ одоо хийх ёстой. Шинэчлэлүүдийг хийх шаардлага бол байна. Маш их боломжууд байгаа. Маш их боломж. Одоо жишээлбэл энэ ашигт малтмалын үнэ дээр би хэлье гэж бодоод байна л даа. Хүн болгон дураараа очиж гэрээ хийдэг. Энийг нэг үнэ байж болдоггүй юм уу. Жишээлбэл.


Санхүү, эдийн засгийн богино хугацааны төсөөллүүдийг гаргаж Их Хурлын гишүүд энэ эрх мэдэлтэй хүмүүс одоо тэрийг үздэг, тэр дээр дүгнэлт хийдэг болмоор байна. 


Ч.Хүрэлбаатар: - Б.Баттөмөр гишүүнд 1 минут өгье. 


Б.Баттөмөр: - Санхүү, эдийн засгийн богино хугацааны төсөөллийг гаргаад энэ дээрээ дүгнэлт хийж ажилладаг ийм системд шилжих хэрэгтэй. Тэгэхгүй бол одоо яг ийм байдлаар яваад л одоо Валютын санг яах вэ дээ 5.5, 3.5 их тэрбум доллар орж ирнэ. Энэ яах вэ ингээд ингээд яваад л. Тэгээд л. 


Ирээдүйдээ энэ төсвөө эрүүлжүүлэх, Монгол Улсын эдийн засгийг эрүүлжүүлэх, хөгжлийн зөв зам дээр гаргахад бол томоохон бодлогын том том өөрчлөлтүүдийг хийх шаардлага байна гэж ингэж хараад байгаа юм. Б.Чойжилсүрэн сайд энийг зориглож авч одоо бүгдээрээ хийе. Би бол зүгээр одоо нэг тийм шүүмжлэгчийн байр сууринаас хандаагүй шүү. Та нартай хамтарч ажиллая. Би бас энэ төсөв бүрдүүлдэг байгууллагуудад ажиллаж байсны хувьд санал онол байна. Манай энэ гишүүд дотор маш их олон саналууд байна. Тэгээд бүгдээрээ энийг хамтарч ажиллая. 


За яах вэ тэр Валютын сантай тохирсон тохиролцоон дотроо ингээд юм хийлээ гэхэд цаад талд нь одоо бид хүрэх түвшин, тэр зорилтот зүйлээ бас зөв тооцож тэрийгээ барьж ажиллах шаардлага байна гэж хэлж байгаа юм. 


Ч.Хүрэлбаатар: - За баярлалаа. Гишүүд санал хэлж дууслаа. Би нэг санал хураалт явуулахын өмнө товчхон үг хэлчихмээр байна. Одоо хоёр хоногийн өмнө Олон Улсын Валютын Сангийн захирлуудын зөвлөл хөтөлбөр баталсан. Тэгээд одоо өнөөдөр бид нар энэ төсвийн хүрээний мэдэгдэл, төсвийн төсөөллийг хэлэлцэж байгаа. 


Дахиад 2018 оны төсөв орж ирэх үед бас тодорхой хугацаа байна. Энэ хооронд эерэг нааштай зүйл эдийн засагт гарах юм бол энэ бүгдийг тусгаж оруулж ир гэдгийг энэ одоо хүрээний мэдэгдлийг дагаж гарах Их Хурлын тогтоол дотроо суулгаад өгсөн байгаа. Тэгэхээр бид нар одоо дөнгөж батлагдаад хоёр өдөр болж байгаа тоон дээр нэг их зарчмын өөрчлөлтгүйгээр ороод. Нөхцөл байдал эерэгээр өөрчлөгдөнө гэдэг дээр би бол 100 хувь итгэж байгаа. 


Тэгэхээр тэр өөрчлөлтийг дараа төсөвтөө оруулж ирэхдээ хамтад нь оруулж ирье гэдэг заалттай ийм тогтоолын төслийг хамтад нь одоо оруулж ирж байгаа гэдгийг хэлье. Ингээд санал хураалт явуулъя. 


Нэгд нь. Монгол Улсын нэгдсэн төсвийн 2018 төсвийн хүрээний мэдэгдэл, 2019-2020 оны төсвийн төсөөллийн  тухай хуулийн төслийн үзэл баримтлалыг хэлэлцэх нь зүйтэй гэдэг санал хураалт явуулъя. За гишүүд кнопоо анхаараарай. 


Хуралдаанд оролцсон гишүүдийн 83.3 хувиар асуудал дэмжигдлээ. 


За дараа нь. Хоёр дахь асуудал. Энэ тогтоолоо яая. Монгол Улсын нэгдсэн төсвийн 2018 оны төсвийн хүрээний мэдэгдэл, 2019-2020 оны төсвийн төсөөллийн тухай хуулийг баталсантай холбогдуулан авах арга хэмжээний тухай Улсын Их Хурлын тогтоолын төслийг хэлэлцэх нь зүйтэй гэсэн санал хураалт явуулъя. 


Хуралдаанд оролцсон гишүүдийн 83.3 хувь нь дэмжлээ. 


Хууль, тогтоолын төслүүдийн үзэл баримтлалыг хэлэлцэх эсэх талаар санал хураалтыг явуулж дууслаа. Ингээд Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Д.Тогтохсүрэн гишүүн танилцуулъя. Өнөөдөр хэлэлцэх асуудал хэлэлцэж дууслаа. Хуралд идэвхтэй оролцсон гишүүдэд баярлалаа. /алх цохив/

Хуралдаан 21 минут үргэлжилж, 16 цаг 25 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

